
Reglugerð um próvtøkur á Fróðskaparsetri Føroya 

ásett við heimild í § 18 í kunngerð nr. 99 frá 17. juni 2021 um próvtøkur á Fróðskaparsetri Føroya við 

seinni broytingum.  

 

Henda reglugerð er galdandi fyri próvtøkur, sum verða fyriskipaðar av Fróðskaparsetri Føroya lestrarárið 

2024/2025 ella seinni.  

Higartil galdandi reglur um próvtøkur, ásettar aðrastaðni enn í lóggávu, fara samstundis úr gildi. 

Formkrøv í sambandi við próvtøkur, ásett í námsskipanum ella aðrastaðni, eru tó framvegis galdandi. 
  

1. Próvtøkur 
 

Teir førleikar, sum tann lesandi hevur ognað sær í útbúgvingini, verða prógvaðir við próvtøkum.  

Øll skeið á Fróðskaparsetri Føroya enda við próvtøku, sum hevur til endamáls at meta, um tær 

læruúrtøkur, ið tann lesandi megnar, eru í samsvari við teir almennu og fakligu førleikarnar, sum eru 

ásettir fyri skeiðini á útbúgvingunum og í námsskipanunum.    

Lesandi verða innskrivað til allar próvtøkur í teimum skeiðum, ið eru kravdur partur av útbúgvingini. 

Hetta er eisini galdandi fyri valskeið. Stakgreinalesandi og gestalesandi verða innskrivað til próvtøkur í 

skeiðum, ið tey eru innskrivað til.  

Tá talan er um kravskeið, ber ikki til at melda frá próvtøkuni uttan at missa eitt próvtøkuhøvi, uttan so 

at serlig viðurskifti gera seg galdandi hjá tí lesandi.  

Tá talan er um valskeið ella stakskeið, er innskrivingin til skeiðið bindandi 2 vikur eftir, at undirvísingin 

er byrjað, og eftir hetta kunnu lesandi ikki melda frá próvtøku uttan at missa eitt próvtøkuhøvi.  

Lesandi fáa upplýst próvtøkudagin skjótast gjørligt og í seinasta lagi í síðstu undirvísingarvikuni. 

Próvtøkudagurin til munnliga verju av bachelorverkætlan og masterritgerð verður tó ikki upplýstur fyrr 

enn eftir, at skrivliga avrikið er latið inn. 

 

1.1. Próvtøkufortreytir 
Í ávísum førum eru ásettar próvtøkufortreytir, sum skulu verða loknar, áðrenn farast kann til próvtøku. 

Talan kann t.d. vera um skrivlig avrik, luttøku í verkstovu/venjingarstovu, framløgur í undirvísingini ella 

uppmøting. Møguligar próvtøkufortreytir eru nærri lýstar í avvarðandi skeiðslýsing. 

Undirvísarin skal skjótast gjørligt gera lesandi varug við, um tey ikki lúka møguligar próvtøkufortreytir, 

so tann lesandi – um møguligt – kann fáa hetta í rættlag áðrenn próvtøkuna.   

Eru próvtøkufortreytirnar ikki loknar, kann tann lesandi ikki fara til próvtøku í avvarðandi skeiði, og 

verður tá skrásettur at hava brúkt eitt próvtøkuhøvi.  

1.2. Próvtøkuhættir 
Próvtøkuhættirnir skulu hóska til endamálið og orðaðu læruúrtøkurnar fyri útbúgvingina og skulu 

tryggja, at hvør einstakur lesandi verður mettur sjálvstøðugt. 

Próvtøkuhátturin fyri einstaka skeiðið er lýstur í avvarðandi skeiðslýsing. Próvtøkuhátturin til sjúkra- og 

endurpróvtøkur kann vera ein annar enn tann, ið var til upprunaligu próvtøkuna. Er einki annað upplýst 

í skeiðslýsingini, so er próvtøkuhátturin tann sami sum til upprunaligu próvtøkuna.  

Próvtøka kann í ávísum førum vera kravd uppmøting og virkin luttøka í undirvísingini. Eisini kann 

próvtøkan t.d. vera samansett av kravdum innlatingum, umframt einari endaligari próvtøku.  

Í námsskipan kann vera ásett, at m.a. innlatin skrivlig avrik og munnligar framløgur eru partur av 

endaliga próvtalinum, og Lestrarskrivstovan kann nokta lesandi at fara til endaliga próvtøku, um tann 

lesandi ikki hevur staðið allar kravdar partar av skeiðinum. 

 

1.3. Próvtøkuhøvi 
Lesandi hevur í mesta lagi høvi at fara 3 ferðir til próvtøku í sama skeiði. Um serligar umstøður tala fyri 

tí, so kann Lestrarskrivstovan eftir skrivligari og grundgivnari umsókn játta tí lesandi eitt 4. próvtøkuhøvi 

í sama skeiði.  

Lesandi hava møguleika at fylgja við undirvísingini í skeiðinum av nýggjum í sambandi við 3. 

próvtøkuhøvi. 

Lesandi, ið ikki hava staðið skeið, sum ikki verða boðin út longur, skulu taka eitt skeið, ið er góðkent at 

koma í staðin fyri gamla skeiðið. Brúkt próvtøkuhøvi verða flutt til nýggja skeiðið, og tann lesandi fær 

sostatt ikki 3 nýggj próvtøkuhøvi í hesum føri.   

 

1.4. Próvtøkumál 
Próvtøkumálið er føroyskt. Til próvtøkur, sum ikki hava til endamáls at prógva kunnleika um føroyskt 

mál, ella har tað av praktiskum ávum ikki ber til at hava føroyskt próvtøkumál, kann próvtøkan fara fram 

á øðrum máli enn føroyskum, sambært m.a. avvarðandi námsskipan/skeiðslýsing og ásetingunum í 

málpolitikki Setursins. 

 

1.5. Sjúkra- og endurpróvtøkur 
Lesandi, ið vegna sjúku ella annað lógligt forfall1 eru forðað í at møta til ásetta próvtøku, missa ikki eitt 

próvtøkuhøvi av hesi orsøk, men fáa møguleika at fara til avvarðandi próvtøku skjótast til ber ella í 

seinasta lagi í næsta próvtøkuskeiði. Lesandi verða sjálvvirkandi innskrivað til hesa próvtøku.  

Forfall til próvtøku skal, um møguligt, fráboðast Lestrarskrivstovuni so tíðliga sum gjørligt og í seinasta 

lagi próvtøkudagin. Í seinasta lagi 5 yrkadagar eftir próvtøkudagin skal forfallið skjalprógvast mótvegis 

Lestrarskrivstovuni við læknaváttan ella øðrum nøktandi prógvi um lógligt forfall. Læknaváttan skal 

staðfesta, at sjúka forðaði tí lesandi at møta til próvtøku próvtøkudagin, og stempul og undirskrift 

læknans skulu vera á váttanini. 

 
1 Talan kann t.d. vera um landsliðsúttøku, aðra úrvalsíðkan, at umboða Føroya í altjóða kappingum og tiltøkum 
innan t.d. list og mentan. Lestrarskrivstovan gera eina ítøkiliga meting í hvørjum einstøkum føri. 

Lesandi, sum ikki stendur eina próvtøku, missir eitt próvtøkuhøvi, men sleppur til endurpróvtøku 

skjótast til ber ella í seinasta lagi í næsta próvtøkuskeiði. Tann lesandi verður sjávvirkandi innskrivað/ur 

til hesa endurpróvtøku.  

Lesandi, ið ikki møtir til próvtøku og ikki kann skjalprógva lógligt forfall, missir eitt próvtøkuhøvi og hevur 

ikki krav um at sleppa til nýggja próvtøku fyrr enn til næsta próvtøkuskeið. Verður skipað fyri próvtøku 

fyri onnur lesandi, ið hava rætt til sjúkra- ella endurpróvtøku, so verður tann, sum uttan lógligt forfall 

ikki møtti til próvtøku, tó eisini sjálvvirkandi innskrivað/ur til hesa endurpróvtøku. 

Frámelding frá sjúkra- ella endurpróvtøku uttan váttað lógligt forfall førir við sær mist próvtøkuhøvi.  

 

1.6. Serlig fyriskipað próvtøka 
Lesandi við skerdum virkisførleika sambært ásetingunum í løgtingslógini um Fróðskaparsetur Føroya 

kunnu fáa serligar próvtøkuumstøður, sum javnseta tey við aðrar próvtakarar, tó treytað av, at hesi 

tilboð ikki lækka um støðið á próvtøkuni. Serligu próvtøkuumstøðurnar kunnu fevna um próvtøkuhættir 

og karmar fyri próvtøkuna, m.a. serligar hjálparmiðlar, eyka tíð ella øðrvísi uppgávur.  

Í útgangsstøði verður eyka tíð til próvtøkur játtað soleiðis:   

• Munnligar próvtøkur: 100 % aftur at fyrireikingartíð, ið er 30 minuttir ella styttri, og 50 % aftur 

at fyrireikingartíð, ið er longri enn 30 minuttir. 

• Skrivligar próvtøkur: 25 % eyka tíð. 

• Skrivligar heimauppgávur: Vanliga verður eyka tíð ikki løgd aftur at próvtøkum, ið eru longri 

enn 24 tímar.  

Frávik kunnu gerast frá omanfyrinevnda, um umstøðurnar hjá tí einstaka lesandi tala fyri tí.  

 

1.7. Bachelorverkætlan og próvtøka 
Lesandi verða sjálvvirkandi innskrivað til próvtøku í bachelorverkætlan. Námsskipanin fyri avvarðandi 

útbúgving kann áseta, nær ein lesandi í fyrsta lagi kann fara undir bachelorverkætlanina.  

Ásett er í námsskipan, nær evni ella spurdómur til bachelorverkætlan skal verða góðkendur. Tann 

lesandi velur verkætlanarevni í samráði við vegleiðara, sum hevur tann neyðuga førleikan, og sum 

útbúgvingarleiðari góðkennir sum vegleiðara. Útbúgvingarleiðarin staðfestir verkætlanarevnið.  

Tá evnið er góðkent ella spurdómur góðkendur, verður ásett innlatingarfreist. Verður 

bachelorverkætlanin ikki latin inn til ásetta freist, ella stendur tann lesandi ikki próvtøkuna í sambandi 

við bachelorverkætlanina, so verður tann lesandi skrásettur at hava brúkt 1. próvtøkuhøvi. 

Lestrarskrivstovan ásetur nýggja innlatingarfreist, ið er 8 vikur2 eftir fyrstu freistina – ella verjuna, um 

verja hevur verið – har fyrstu 2 vikurnar eru ætlaðar til at fáa tillagaða evnið staðfest ella spurdómin 

staðfestan. Hetta verður gjørt eftir somu mannagongd, sum tá verkætlanarevnið upprunliga varð 

staðfest.  

Letur tann lesandi ikki inn til seinnu freistina ella stendur ikki próvtøkuna, hevur tann lesandi brúkt 2. 

próvtøkuhøvi.    

 
2 Halgidagar, almennir frídagar og summar- og jólafrí verða ikki roknað við í tíðarskeiðið.  

Lesandi kunnu fara til próvtøku eina 3. ferð eftir somu mannagongd sum til 2. próvtøkuhøvi.   

Velja lesandi at skriva bachelorverkætlanina í bólki, so verður í próvdømingini mett um avrikið hjá tí 

einstaka. Í avvarðandi námsskipan kunnu vera ásetingar um støddina á bólkinum. 

  

1.8. Masterritgerð og próvtøka 
Lesandi verða sjálvvirkandi innskrivað til próvtøku í masterritgerð. Ásett kann vera í avvarðandi 

námsskipan, at ávíst tal av ECTS skulu vera staðin, áðrenn farast kann undir masterritgerðina. 

Ásett er í námsskipan, nær evni ella spurdómur til masterritgerð skal verða góðkent/góðkendur. Tann 

lesandi velur ritgerðarevni í samráði við vegleiðara, sum hevur tann neyðuga førleikan, og sum 

útbúgvingarleiðari góðkennir sum vegleiðara. Útbúgvingarleiðarin staðfestir ritgerðarevnið.  

Tá evni ella spurdómur er góðkent/góðkendur, verður ásett innlatingarfreist. Tá ið innlatingarfreist er 

ásett, ber ikki til hjá tí lesandi at melda frá próvtøkuni.  

Verður masterritgerðin ikki latin inn til ásetta freist, ella stendur tann lesandi ikki próvtøkuna í sambandi 

við masterritgerðina, so verður tann lesandi skrásettur at hava brúkt 1. próvtøkuhøvi. 

Lestrarskrivstovan ásetur nýggja innlatingarfreist, ið er 3 mánaðir3 eftir fyrstu freistina, har fyrstu 2 

vikurnar eru ætlaðar til at fáa tillagaða evnið staðfest ella spurdómin staðfestan. Hetta verður gjørt eftir 

somu mannagongd, sum tá ritgerðarevnið upprunliga varð staðfest. 

Letur tann lesandi ikki inn til seinnu freistina ella stendur ikki próvtøkuna, hevur tann lesandi brúkt 2. 

próvtøkuhøvi.  

Lesandi kunnu fara til próvtøku eina 3. ferð við nýggjari 3 mánaða freist og tillagaðum evni ella spurdómi 

til ritgerðina.  

Innskriving til 2. og 3. próvtøkuhøvi hendir sjálvvirkandi.   

Velja lesandi at skriva ritgerðina í bólki, so verður í próvdømingini mett um avrikið hjá tí einastaka. Í 

avvarðandi námsskipan kunnu vera ásetingar um støddina á bólkinum.  

 

2. Próvdøming 

 

2.1. Próvtal ella staðið/ikki staðið 
Próvdømt verður eftir galdandi próvtalsstiga ella dømingini “staðið”/”ikki staðið”. 

Ein próvtøka er staðin, um tann lesandi lýkur minstamarkið fyri, at próvtøkan er staðin sambært 

galdandi próvtalsstiga, ella um tann lesandi fær próvdømingina “staðið”.  

Í mesta lagi 1/3 av próvtøkunum í útbúgvingini, roknað í ECTS, kann verða próvdømdur sum staðið/ikki 

staðið. Hetta er tó ikki galdandi fyri kliniskar próvtøkur, starvsvenjing og avriksflutning. 

Bachelorverkætlanir og masterritgerðir verða altíð próvdømdar við próvtali eftir galdandi próvtalsstiga. 

Hvør próvtøka skal vera staðin fyri seg. 

 
3 Halgidagar, almennir frídagar og summar- og jólafrí verða ikki roknað við í tíðarskeiðið. 

Staðin próvtøka kann ikki takast umaftur, uttan so at mett verður, at skeiðið er fyrnt, sum í 
útgangsstøði er 7 ár eftir, at próvtøkan er lokin.  
 

2.2. Samansett próvtøka 
Um tað í námsskipan er ásett, at ein samanseting av próvtøkum verður staðin sum ein próvtøka, so skal 

tann lesandi standa allar partar í samlaðu próvtøkuni. Endaliga próvtalið verður tá eitt vektað 

miðalpróvtal av próvtølunum frá øllum pørtunum.  

 

2.3. Innanhýsis og uttanhýsis próvtøkur 
Próvtøkur kunnu vera innanhýsis, t.e. próvdømdar av einum ella fleiri undirvísarum á 

Fróðskaparsetrinum, ella uttanhýsis, t.e. próvdømdar av undirvísara ella vegleiðara, umframt uttanhýsis 

próvdómara.  

Í minsta lagi 1/3 av próvtøkunum á ávikavist bachelorútbúgvingini og masterútbúgvingini, roknað í ECTS, 

skal próvdømast av uttanhýsis próvdómara; tó er kliniski parturin av útbúgvingunum og starvsvenjing 

undantikin hesum kravi.  

Bachelorverkætlanir og masterritgerðir verða altíð próvdømdar av uttanhýsis próvdómarum. 

 

2.4. Málsligir førleikar og formkrøv 
Málsligu førleikarnir hjá tí lesandi skulu takast við í samlaðu próvdømingina av endaligum verkætlanum 

og ritgerðum. Tó skal størstur dentur verða lagdur á akademiska avrikið í metingini. 

Formkrøv til próvtøkuuppgávur, t.d. um forsíðu, innihaldsyvirlit, keldutilvísing, minst og mest loyvt 

síðutal og uppseting, telja við í próvdømingini, alt eftir hvussu nógv og stór frávik eru frá settu 

formkrøvunum. 

 

3. Kærur 

Kærur í sambandi við próvtøkur fylgja annaðhvørt ásetingunum í kapitli 6a í løgtingslógini um 

Fróðskaparsetur Føroya ella § 25 í kunngerðini um próvtøkur á Fróðskaparsetri Føroya, alt eftir um 

kæran snýr seg um sjálva próvtøkuna ella onnur viðurskifti enn sjálva próvtøkuna.  

 

 

Henda reglugerð er viðgjørd og samtykt av setursleiðsluni 12. mars 2024. 

 

 


